
ZIOEN AZALPENA
1978ko Espainiako Konstituzioaren bidez finkatutako lurralde-antolaketako ereduak oinarri ditu Espainia osatzen duten nazionalitateen eta eskualdeen autonomia-eskubidearen aitorpena eta bermea, bai eta foru-lurraldeen eskubide historikoen errespetua ere, zeinak berariaz aitortuta baitaude Konstituzioaren beraren lehenengo xedapen gehigarrian.
Testuinguru historiko eta politiko horretan, laugarren xedapen iragankorra jaso zen Konstituzioan, zeinetan berariazko prozedura bat ezartzen baita Nafarroari modua emanen liokeena Euskal Autonomia Erkidegoarekin bat egiteko, erreferendum bidez eta aurrez akordio instituzionala lortuta.
Konstituziogintzako oso une zehatz bati erantzunez ezarri zen xedapen hori, trantsizio demokratikoko prozesuaren eraginpean, eta une hartan zeuden lurralde-sentsibilitate guztiei irtenbide instituzionalak eskaintzeko beharra asetze aldera.
Alabaina, Konstituzioa onartu zenetik berrogei urte baino gehiago igaro diren honetan, Nafarroaren esparru instituzionala erabat finkatuta dago bertako foru-araubidearen bidez, zeina Konstituzioan aitortuta eta Nafarroako Foru Eraentza Berrezarri eta Hobetzeari buruzko Lege Organikoaren (LORAFNA) bidez garatuta baitago.
Foruaren Hobekuntza Nafarroaren eskubide historikoen adierazpen garaikidea da, eta Nafarroaren beraren sistema instituzional bat ezartzen du, bere autogobernua eratzen duena Espainiaren baitan, erabateko legitimitate demokratikoz eta egonkortasun instituzionalez.
Testuinguru horretan, ez du inolako justifikazio juridiko eta politikorik Konstituzioaren testuan une historiko jakin baterako diseinatutako xedapen iragankor bat mantentzeak. Laugarren xedapen iragankorra Nafarroari soil-soilik eragiten dion berezitasuna da, eta ez du parekorik Espainiako sistema autonomikoaren gainerakoan.
Gainera, ezohikoa izate horrek ziurgabetasun instituzionaleko elementu bat sorrarazten du, bateraezina dena Nafarroako foru-araubidea Konstituzioak aitortutako autogobernurako esparru egonkor gisa finkatzearekin.
Xedapen hori kentzeak ez dakar Nafarroaren autogobernua eta eskumenak zalantzan jartzerik, ez eta autonomien sistema konstituzionala aldatzerik ere. Aitzitik, foru-araubidearen egonkortasun instituzionala sendotzea du xede, eta jada gaindituta dagoen egoera historiko bati erantzuten dion ohiz kanpoko aurreikuspen bat kentzea Konstituzioaren testutik.
Beste alde batetik, Espainiako Konstituzioak 166. artikuluan xedatzen du, 87.2 artikuluari dagokionez, autonomia-erkidegoetako batzarrek Konstituzioa aldatzeko ekimena gauzatzen ahal dutela Gorte Nagusietan.
Ahalmen horren arabera, Nafarroako Parlamentuari dagokio, nafar herria ordezkatzen duen erakundea den heinean, laugarren xedapen iragankorra indargabetzeko egin beharreko konstituzio-erreforma sustatzea Gorte Nagusietan.
Hori horrela, ekimen honen xedea da Nafarroako Parlamentuak, Erregelamenduaren 241. artikuluaren babesean, legegintza-ekimen hori gauza dezala, eta formalki proposa diezaiela Gorte Nagusiei Espainiako Konstituzioa aldatzea laugarren xedapen iragankorra indargabetuz.
Konstituzioaren 167. artikuluan aurreikusitako prozedura dagokio erreforma honi, ez baitie eragiten 168. artikuluan jasotako prozedura larriagotuan sartuta dauden gaiei.
Horregatik guztiagatik, Nafarroako Parlamentuak bere legegintza-ekimena gauzatzen du Gorte Nagusien aurrean, Espainiako Konstituzioa erreformatu dadin, Konstituzioaren beraren 87.2 eta 166. artikuluei jarraituz, honako aldaketa hau egiteko:
Artikulu bakarra
Indargabetu egiten da Espainiako Konstituzioaren laugarren xedapen iragankorra.
Azken xedapena
Konstituzioaren erreforma honek Estatuko Aldizkari Ofizialean argitaratu eta biharamunean hartuko du indarra.
